
Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fil-4.51 p.m.

L‑Onor. Edward Zammit Lewis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu l-Onor. Clayton Bartolo, l-Onor. Robert Abela, l-Onor. Carmelo Mifsud Bonnici u l-Onor. Hermann Schiavone.


MINUTI

Il-Minuti tal-Laqgħa Nru 6, li saret fis-17 ta’ Ottubru 2018, ġew ikkonfermati.


[bookmark: _Hlk531336794]PUNT IMQAJJEM MILL-PRESIDENT

B’referenza għas-smigħ tas-Sur Jean Claude Galea Mallia fir-rigward tan-nomina tiegħu bħala Ambaxxatur ta’ Malta għall-Ghana, li saret fis-17 ta’ Ottubru 2018, il-Kumitat qabel li filwaqt li d-domandi u t-tweġibiet tas-Sur Galea Mallia ser jiġu ppubblikati ai termini tal-Artikolu 48B(2) tal-Att dwar l-Amministrazzjoni Pubblika, l-Anness intitolat ‘Established Channels in Ghana’, mibgħut mill-istess persuna mat-tweġibiet, mhix ser tiġi ppubblikata, kif permess mill-istess Artikolu.


SMIGĦ FIR-RIGWARD TAN-NOMINI TA’ AMBAXXATURI TA’ MALTA MHUX RESIDENTI

Nomina tas-Sinjura Mary Scicluna bħala Ambaxxatur ta’ Malta mhux residenti għall-Eks Repubblika Jugoslava tal-Maċedonja

Fil-4.55 p.m. il-Kumitat beda s-smigħ tas-Sinjura Mary Scicluna skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Peress li s-Sinjura Scicluna kienet bagħtet aktar minn dokument wieħed bi tweġibiet għall-mistoqsijiet sottomessi lilha, il-President tal-Kumitat avża li l-Kumitat kien ser jagħmel id-domandi supplimentari fuq l-ewwel sottomissjoni tar-risposti tas-Sinjura Scicluna peress li din kienet l-unika verżjoni mibgħuta fit-terminu stipulat f’Artikolu 48B(2) tal-Att dwar l-Amministrazzjoni Pubblika, Kap. 497. 

Id-diskussjoni bejn il-Membri tal-Kumitat u s-Sinjura Scicluna ffukat fuq il-proċess ta’ sħubija tal-Eks Repubblika Jugoslava tal-Maċedonja fl-Unjoni Ewropea; ir-relazzjonijiet bejn Malta u l-Eks Repubblika Jugoslava tal-Maċedonja; il-komunità ta’ persuni mill-Eks Repubblika Jugoslava tal-Maċedonja f’Malta; u l-intenzjoni li jinfetaħ Uffiċċju Konsulari tal-Eks Repubblika Jugoslava tal-Maċedonja f’Malta. Id-diskussjoni inkludiet l-opportunitajiet kummerċjali reċiproċi li jistgħu jinħolqu bejn Malta, l-Eks Repubblika Jugoslava tal-Maċedonja u l-pajjiżi taż-żewġ reġjuni, kif ukoll l-intenzjoni li delegazzjoni minn Trade Malta żżur l-Eks Repubblika Jugoslava tal-Maċedonja fl-2019. Il-kwistjoni dwar l-isem ta’ dan il-pajjiż u l-esperjenza tas-Sinjura Scicluna bħala Focal Point Nazzjonali fil-qasam tas-saħħa pubblika ssemmew ukoll. 

Fil-5.10 p.m. il-President tal-Kumitat irringrazzja lis-Sinjura Scicluna u talabha tirtira mill-Kamra tal-Kumitat.

Wara li ġiet konkluża d-diskussjoni, il-Kumitat qabel li għandu jagħti parir favur il-ħatra tas-Sinjura Mary Scicluna bħala Ambaxxatur ta’ Malta mhux residenti għall-Eks Repubblika Jugoslava tal-Maċedonja skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.


Nomina tas-Sur Joseph Theuma bħala Ambaxxatur ta’ Malta mhux residenti għal Qatar

Fil-5.12 p.m. il-Kumitat stieden lis-Sur Joseph Theuma sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Id-diskussjoni bejn il-Membri tal-Kumitat u s-Sur Theuma ffukat fuq l-opportunitajiet kummerċjali li l-Qatar toffri lill-imprendituri Maltin, inkluż fl-oqsma tas-saħħa, l-ospitalità u l-kostruzzjoni; il-kriżi tal-Golf, inkluż l-impatt li kellha fuq il-linja tal-ajru nazzjonali tal-Qatar, il-Qatar Airways; l-esperjenza tas-Sur Theuma fil-Libja; u l-pjan ta’ ħidma tas-Sur Theuma jekk jinħatar f’din il-kariga.

Fil-5.27 p.m. il-President tal-Kumitat irringrazzja lis-Sur Theuma u informa li l-Kumitat qabel unanimament li għandu jagħti parir favur il-ħatra tas-Sur Joseph Theuma bħala Ambaxxatur ta’ Malta mhux residenti għall-Qatar, skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.




Nomina tas-Sur Dionisio Vella bħala Ambaxxatur ta’ Malta mhux residenti għall-Afrika t’Isfel

Fil-5.28 p.m. il-Kumitat stieden lis-Sur Dionisio Vella sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

[bookmark: _Hlk531337289]Matul il-laqgħa ġew diskussi numru ta’ suġġetti fosthom il-kummerċ bejn Malta u l-Afrika t’Isfel u l-opportunitajiet ġodda li jista’ jkun hemm bejn iż-żewġ pajjiżi, inkluż fis-servizzi finanzjarji, il-proprjetà, it-turiżmu, kif ukoll il-possibilità li Malta sservi bħala hub loġistiku għall-esportazzjoni mill-Afrika t’Isfel lejn l-Ewropa u l-pajjiżi tal-Mediterran. Il-komunità Maltija fl-Afrika t’Isfel u dik Sud Afrikana f’Malta, kif ukoll il-pjan ta’ ħidma tas-Sur Vella jekk jinħatar f’din il-kariga, issemmew ukoll.

Fil-5.39 p.m. il-President tal-Kumitat irringrazzja lis-Sur Vella u informa li l-Kumitat qabel unanimament li għandu jagħti parir favur il-ħatra tas-Sur Dionisio Vella bħala Ambaxxatur ta’ Malta mhux residenti għall-Afrika t’Isfel, skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.


SMIGĦ FIR-RIGWARD TAN-NOMINA TAN-NON-EXECUTIVE CHAIRMAN TAL-AWTORITÀ TAL-INNOVAZZJONI DIĠITALI F’MALTA

Nomina ta’ Dr Joshua Ellul bħala non-executive Chair tal-Awtorità tal-Innovazzjoni Diġitali f’Malta 

[bookmark: _GoBack]Fil-5.40 p.m. il-Kumitat stieden lil Dr Joshua Ellul sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Il-President tal-Kumitat esprima l-apprezzament tiegħu lejn il-Prim Ministru Joseph Muscat u s-Segretarju Parlamentari għas-Servizzi Finanzjarji, Ekonomija Diġitali u Innovazzjoni, l-Onor. Silvio Schembri, li, permezz tal-Avviż Legali 356 tal-2018, inkludew il-kariga ta’ chairperson tal-Awtorità tal-Innovazzjoni Diġitali f’Malta (MDIA) fit-Tieni Taqsima tal-Ħames Skeda tal-Att dwar l-Amministrazzjoni Pubblika. Riżultat ta’ dan, din il-kariga ġdida taqa’ taħt l-iskrutinju tal-Kumitat Permanenti dwar il-Ħatriet Pubbliċi.

[bookmark: _Hlk531337649]Matul il-laqgħa ġew diskussi numru ta’ suġġetti, fosthom il-bżonn ta’ regolamentazzjoni f’dan is-settur u l-irwol li ser ikollha l-Awtorità l-ġdida, l-MDIA, inkluż id-diversi Kumitati dwar l-Etika li ser jiġu stabbiliti fi ħdanha, kif ukoll il-mod kif l-MDIA ser taħdem ma’ awtoritajiet oħrajn, fosthom l-Awtorità għas-Servizzi Finanzjarji ta’ Malta u d-Dipartiment tal-VAT. Id-diskussjoni kompliet dwar il-blockchain u l-cryptocurrencies, inkluż il-perċezzjoni li dawn jintużaw għall-ħasil tal-flus. L-intelliġenza artifiċjali u l-Internet tal-Oġġetti ssemmew ukoll.

Fil-5.58 p.m. il-President tal-Kumitat irringrazzja lil Dr Ellul u informa li l-Kumitat qabel unanimament li għandu jagħti parir favur il-ħatra ta’ Dr Joshua Ellul bħala non-executive Chair tal-MDIA, skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lis-Segretarju Parlamentari kkonċernat.



AFFARIJIET OĦRA

Fil-5.59 p.m. il‑Kumitat aġġorna għal data li kellha tiġi komunikata aktar ’il quddiem.

